
SMILLIY MAHSULOTLARNI 

JAHON BOZORIGA OLIB 
CHIQISHDA MARKETING 

STRATEGIYALARIDAN 
FOYDALANISH

Meliqulov Abduhalil Norinovich
Toshkent davlat iqtisodiyot universiteti tadqiqotchisi

Annotatsiya: Ushbu maqolada milliy mahsulotlarni jahon bozoriga olib chiqishda marketing strategiyalaridan foydalanish-
ning nazariy asoslari, tashqi bozorga chiqish orqali korxonani rivojlantirish yo‘llari, tashqi bozorda raqobatchilarni tahlili 
qilish usullari berilgan.

Kalit so‘zlar: Milliy mahsulotlar, jahon bozori, marketing strategiyalari, tashqi iqtisodiy faoliyat, тo‘g‘ridan to‘g‘ri (bevosita) 
eksport qilish, bilvosita eksport, tovarlarni litsenziyalash, qo‘shma korxonalar tuzish, franchayzing, piggybacking, aut-
sorsing, elektron tijorat, strategik ittifoqlar.
Abstract: This article presents the theoretical basis of using marketing strategies in the export of national products to the 
world market, ways of developing the enterprise by entering the foreign market, and methods of analyzing competitors in 
the foreign market.

Key words: National products, world market, marketing strategies, foreign economic activity, direct (direct) export, indi-
rect export, product licensing, joint ventures, franchising, investment, piggybacking, outsourcing, e-commerce, strategic 
alliances.
Аннотация: В данной статье представлены теоретические основы использования маркетинговых стратегий при 
экспорте нatsiональной продукции на мировой рынок, пути развития предприятия путем выхода на внешний 
рынок, методы анализа конкурентов на внешнем рынке.

Ключевые слова: Национальная продукция, мировой рынок, маркетинговые стратегии, внешнеэкономическая 
деятельность, прямой экспорт, косвенный экспорт, лицензирование продукции, совместные предприятия, фран-
чайзинг, piggybacking, аутсорсинг, электронная коммерция, стратегические альянсы.

K I R I S H
Xalqaro marketing faoliyatidan shu narsa ma’lumki, korxonalar ko‘pincha tashqi bozorlarga chiqish orqali 

tovar va xizmatlar sotish hajmini yanada oshirishga harakat qiladi. Hozirgi kunda tashqi iqtisodiy faoliyatda 
kompaniyalarning xalqaro marketing konsepsiyasi tovar va xizmatlarni jahon bozorida siljitish bilan tavsiflanib, 
kompaniyaning tashqi iqtisodiy faoliyatdagi ishtiroki darajasiga bog‘liq. Mamlakat va korxonarning tashqi iqti-
sodiy faoliyatdagi ishtiroki quyidagicha bo‘lishi mumkin [1]:

■ Mamlakat yoki korxona muntazam tovarlarni eksport qilmaydi va xorijdan tovar va xizmatlarni import 
qiladi;

■ Mamlakat yoki korxona xalqaro mehnat taqsimotida faol ishtiroki natijasida xomashyo va zamonaviy 
texnologiyalar import yoki eksport qilinadi; 

■ Mamlakat yoki korxona qo‘shma ishlab chiqarish shaklida xalqaro sanoat va ilmiy-texnik hamkorligida 
ishtirok etadi.

 Korxonani rivojlantirishda tashqi bozorga chiqish yo‘lini tanlashga quyidagi sabablar ta’sir qiladi: 
■ Korxona faoliyatini diversifikatsiya qilish. Bir nechta mamlakat bozorlarida mijozlar bazasini diversi-

fikatsiya qilish, agar bitta bozordagi sotuvlar hajmi pasaygan taqdirda ham boshqa bozordan olinayotgan 
daromadlar hisobiga korxonaning iqtisodiy holatini yaxshi saqlab qolishga yordam beradi. 
Ilmiy izlanishlar shuni ko‘rsatadiki, diversifikatsiya siyosati marketing siyosati konsepsiyasi asosida kor-
xonaning raqobatdoshlik strategiyasini izlash hisoblanadi. Demak, tarmoq korxonalari diversifikatsiya 
siyosatini boshqarishga marketing orqali yondashilib, u asosan, ishlab chiqaruvchi hamda iste’molchi 
nuqtai nazaridan o‘rganiladi [2]. 

■ Yangi biznes imkoniyatlarini izlash. Ichki bozordagi talab pasaysa yoki bozor ma’lum vaqtdan so‘ng 
to‘yinsa ham korxona yangi mijozlarni jalb qilish, ularning talablari asosida tovarni takomillashtirib borish 
orqali daromad olishda davom etishi mumkin.

■ Yangi bozorlarda ham korxona brendining tan olinishi. Yangi bozorlardagi mijozlar korxonaning 
raqobatbardosh tovar va xizmatlaridan xabardor bo‘lsa, korxonaning sotuvlari hajmini oshirish yanada 
imkoniyati tug‘iladi.

■ Ko‘proq daromad olish. Milliy bozorlardan tashqarida ham kengayib borayotgan mijozlar bazasiga 
ega bo‘lgan korxonalar, faqat mahalliy bozorda faoliyat yuritadigan korxonalarga qaraganda ko‘proq 
daromad olish imkoniyatiga ega bo‘ladi.

M A V Z U G A  O I D  A D A B I Y O T L A R  S H A R H I
Milliy mahsulotlarni jahon bozoriga olib chiqishda marketing strategiyalaridan foydalanish bilan bog‘liq 

muam molar F.Kotler, M.Porter, I.Ansoff, Ye.P.Golubkov, A.Dayan, A.Vaysman1 kabi xorijiy olimlarning ilmiy 
tadqiqotlarida yoritilgan. Ular tomonidan korxonalarda marketingni samarali tashkil qilishning ilmiy nazariy 
muam molari bilan birga tashqi iqtisodiy faoliyatda marketing muammolarini hal qilishning turli yo‘nalishlari ham 
o‘rganilgan. 

O‘zbekistonda tashqi iqtisodiy faoliyatni rivojlantirishda marketingdan samarali foydalanish muammo-
lari, A.Sh. Bekmurodov, M.S. Kasimova, Ya.K. Karieva, Sh.J. Ergashxodjaeva, I.A. Ahmedov2 kabi olimlar 
tomonidan tadqiq etilgan. 

I.A. Ahmedovning ilmiy ishlari, korxonalar tashqi iqtisodiy faoliyatida xalqaro marketingni faollashtirishning 
metodologik asoslarini takomillashtirishga bag‘ishlangan bo‘lib, tashqi bozorda xalqaro marketingni tadqiq qilish 
metodologiyasi, tashqi iqtisodiy faoliyatni rivojlantirish va eksportbop mahsulotlar ishlab chiqarishni ko‘paytirish 
uchun korxonalarni diversifikatsiyalash modelining amaliyotda qo‘llash hamda zamonaviy marketing strategi-
yasini amalga oshirish kabilar bo‘yicha ilmiy amaliy natijalarga erishilgan.

Sh.J. Ergashxodjaevaning ilmiy tadqiqotlarida, raqobat sharoitida korxonalar marketing faoliyatini takomil-
lashtirish, eksport salohiyatini oshirish orqali savdo hajmini kengaytirish bilan bog‘liq ilmiy taklif va tavsiyalar 
ishlab chiqilgan.

T A D Q I Q O T  M E T O D O L O G I YA S I
Tadqiqotda ilmiy bilishning iqtisodiy tahlil, mantiqiylik, ilmiy abstraksiyalash, guruhlash, qiyoslash, retros-

pektiv tahlil va boshqa uslublaridan foydalanildi. 

T A H L I L  V A  N A T I J A L A R
Milliy mahsulotlarni jahon bozoriga olib chiqishda korxonalar odatda bir necha xil marketing strategiyalarini 

qo‘llashlari mumkin. Bu strategiyalarni amalga oshirishda bozor va tovarni tanlash jarayonidagi afzalliklarni, 
bozor sharoitini, ishlab chiqarish va еtkazib berish jarayonlarini, ichki va tashqi bozordagi raqobatchilarning 
ustun va zaif jihatlarini, davlatning iqtisodiy siyosatini shuningdek, iste’molchilarning xulq-atvori kabilarni 
hisobga olish lozim. Tashqi bozorda marketing maqsadlariga erishish faqatgina korxonaning ichki resurslari va 
imkoniyatlarigagina emas, balki kompaniyalar, korxonalar o‘rtasidagi raqobat, xalqaro bozorlardagi iqtisodiy- 
siyosiy vaziyat, umuman olganda xalqaro bozor kon’yunkturasi holatiga ham bog‘liq bo‘ladi. 

Korxona tashqi bozorga chiqishni o‘z oldiga maqsad qilganda quyidagi vazifalarni bajarishi kerak bo‘ladi: 
● korxonaning xalqaro bozordagi strategik maqsadlarini ishlab chiqish;
● korxonaning imkoniyatlarini va resurslarini (moliyaviy resurslar, mehnat resurslari, ishlab chiqarish, 

еtkazib berish (transport - logistika), marketing imkoniyatlari, boshqaruv imkoniyatlari va h.k) baholash;
● xalqaro va ichki bozorlardagi marketing bo‘yicha tendensiyalarni tahlil qilish;

1 Котлер Ф. и др. Основы маркетинга. Пер. с англ. Издательский дом “Вильямс”, 2009. Портер М. Конкурентная стратегия. 
Методика анализа отраслей конкурентов. Пер. с англ. - 2-е изд. – М.: Альпина Бизнес Букс, 2006. Ансофф И. Стратегическое 
управление. – М.: Экономика, 1995., Березин И.С. Маркетинг и исследования рынков. – М.: Русская Деловая Литература, 
1999. Голубков Е.П. Маркетинговые исследования: теория, методология, практика. – М.: Издательство “Финпресс”, 1998. 
Дайан А. Промышленный маркетинг // Академия рынка: маркетинг / Пер. с фр. – М.: Экономика, 1993. ‒С. 201-282. Вайсман 
А. Стратегия маркетинга: 10 шагов к успеху. Стратегия менеджмента: 5 факторов успеха / Пер. с нем. – М.: OA “Интерэксперт”; 
Экономика, 1995.

2  Бекмуродов А.Ш. Эффективность маркетинга средств производства. Автореф. дис. докт. экон. – Т., 1993.; Karieva Ya.K. 
O‘zbekistonni jahon bozoriga chiqish uchun xalqaro yo‘laklardan samarali foydalanishning logistik transport muammolari. Iqt. fan. 
dok. diss. avtoref.-T., 2004. ‒44 b: Ergashxodjaeva Sh. Bozor raqobati sharoitida qishloq joylarida kooperatsiyani rivojlantirishning 
marketing strategiyasi. Iqt. fan. dok. diss. avtoref. –Toshkent: TDIU, 2007.; Ahmedov I.A. Korxonalar tashqi iqtisodiy faoliyatida 
xalqaro marketingni faollashtirishning metodologik asoslarini takomillashtirish. Iqt. fan. dok. diss. avtoref. ‒T., 2021. ‒76 b.

S● korxonaning kelgusidagi istiqboli uchun strategiyani belgilash va ushbu strategiyani amalga oshirish 

dasturlarini ishlab chiqish.
Yuqorida ko‘rsatilgan vazifalarni hal qilish asosida korxonaning (ichki va tashqi bozorlar uchun) strategiyasi 

ishlab chiqiladi.
Korxonaning strategiyasi – bu korxona oldiga qo‘yilgan maqsadlarga erishishni ta’minlovchi, ilmiy aso-

slangan kelajakka mo‘ljallangan chora-tadbirlar tizimidir. Ko‘pincha, korxonaning xalqaro bozordagi muvaf-
faqiyati uning strategiyasining qanchalik mukammal ishlab chiqilganligiga bog‘liq bo‘ladi. Korxonaning xalqaro 
bozordagi strategiyasini ishlab chiqish jarayoni quyidagi oltita bosqichni amalga oshirishni nazarda tutadi 
(1-rasm). 

1-rasm: Korxonaning xalqaro bozordagi strategiyasini ishlab chiqish bosqichlari sxemasi3

Tashqi iqtisodiy faoliyatni amalga oshirish jarayonining eng muhim tarkibiy qismi – dastur va biznes- 
rejalarni ishlab chiqish hisoblanadi. Dasturlar odatda korxona faoliyatining muhim yo‘nalishlaridan birini rivoj-
lantirishni belgilaydi. Korxonaning asbob-uskunalarini modernizatsiya qilish, ishlab chiqarish texnologiyalarini 
takomillashtirish, sifat nazoratini kuchaytirish, mahsulotlar, zaxiralar, resurslar va tovarlar harakatini tashkil 
qilish kabilar bo‘yicha dasturlar bo‘lishi mumkin.

Tashqi bozorga chiqish zarurati korxona umumiy maqsadining tarkibiy qismiga aylangandan so‘ng, ushbu 
jarayonning keyingi bosqichi - “xalqaro bozorga kirish strategiyasi”ning optimal variantini tanlash boshlanadi. 
Mavjud vaziyatdan kelib chiqib bunday tanlov turli, ichki va tashqi omillar ta’sirini hisobga olgan holda aniqla-
nadi ya’ni, korxonaning patentlar bilan himoyalanganligi, o‘ziga xos nisbiy ustunlikka ega bo‘lgan tovarlarni 
ishlab chiqarish imkoniyati, yangi bozorlarga kirib borishga qaratilgan harakatlarni amalga oshirishga yo‘nalti-
rilgan resurslar va hokazo.

Tashqi bozor uchun mo‘ljallangan marketing strategiyasini ishlab chiqishda quyidagi ichki va tashqi muhit 
omillarini va korxonaning ularga nisbatan pozitsiyasini hisobga olish lozim: 

● bozorning joylashgan joyi (milliy, mintaqaviy, xalqaro bozorlar);
● bozorning o‘zlashtirilish darajasi (eski bozor, qardosh bozor, yalpi bozor, xalqaro bozor);
● bozordagi segmentning hajmi (bitta segment, bir nechta segment, butun bozor);
● marketingning vositalarining bozorda amal qilish holati (tovar, narx, sifat, raqobatbardoshlik, joylash-

tirish);
● korxonaning bozordagi maqsadi (bozor ulushini oshirish, rentabellikka erishish, o‘z o‘rnini saqlab 

qolish);
● korxonaning raqobatchilarga bo‘lgan munosabati (agressiv, neytral, passiv);
● korxonaning kooperatsiyaga munosabati (kooperatsiyalarga qo‘shilish mumkin, mumkin emas);
● korxonaning o‘sish sur’atiga munosobati (tez o‘sish, asta-sekin o‘sish, tebranuvchan o‘sish);
● innovatsiyalar (yangiliklar)ga munosabat (birinchilardan bo‘lib amalda qo‘llash, immitatsiya qilish).
Korxonalar tomonidan amalga oshiriladigan xalqaro bozoriga kirib borishning har bir strategiyasi o‘zining 

ustunliklari, kamchiliklari, o‘ziga xosliklari va cheklanishlariga ega bo‘ladi. Quyida turli xil strategiyalarni ko‘rib 
chiqamiz (2-rasm).

3 Muallif tomonidan tuzilgan.

2-rasm: Xalqaro bozoriga kirib borishda qo‘llaniladigan marketing strategiyalari turlari4

To‘g‘ridan to‘g‘ri (bevosita) eksport qilish - bu korxona o‘z mahsulotlarini tashqi maqsadli bozorda xaridorga 
o‘zi sotishini bildiradi. Bu strategiya korxonaning tovari boshqa raqobatchilarning tovarlaridan ajralib turadigan 
ijobiy xususiyatlarga ega bo‘lganda ko‘proq qo‘llaniladi. Bu strategiyani amalga oshirish orqali korxona yuqori 
foyda olishi mumkin bo‘ladi. 

Bilvosita eksport – bunda korxona o‘z mahsulotini vositachilar, uchinchi tomon (distribyutorlar, savdo kor-
xonalari, savdo agentlari) orqali tashqi bozorga sotishni amalga oshiradi. Odatda tovarlar bilvosita eksport 
qilinganda vositachilar ma’lum bir haq evaziga ishlashadi va bu narsa yakuniy tovar narxining ma’lum darajada 
oshishiga, narx orqali raqobatbardoshlik darajasining pasayishiga sabab bo‘ladi. 

Tovarlarni litsenziyalash – ma’lum bir to‘lovlar evaziga korxonaning intellektual mulkidan foydalanish, 
ishlab chiqarish yoki sotish huquqini boshqa tomonga berishni bildiradi. Bunda intellektual mulk korxonaning 
savdo markasi, brendi yoki boshqa ishlanmalar bo‘yicha patentlarni o‘z ichiga olishi mumkin.

Qo‘shma korxonalar tuzish – bunda ikki yoki undan ortiq korxonalar bir natijaga erishish uchun o‘zaro ham-
korlikni amalga oshiradi, ulardan biriga yangi bozorga kirishga yordam beradi. Bunda tomonlar korxona bilan 
bog‘liq xavf-xatarlarni, balki mukofotlarni ham o‘zaro baham ko‘radilar.

Franchayzing – yoki franchayz, tovar belgisini va texnologiyalarni boshqa shaxs (tadbirkor, korxona)ga 
sotish yoki vaqtinchalik foydalanishga berishdir. Franchayzing doirasidagi munosabatalarda ikki shaxs ishtirok 
etib, tovar belgisidan foydalanish huquqini sotuvchi shaxs franchayzer hamda tovar belgisidan foydalanish 
huquqini sotib oluvchi shaxs esa franchayzi deb nomlanadi. Franchayzing potentsial ravishda korxonaga 
bozorni tez kengaytirish uchun past xavf-xatarli yondashuvni taklif qiladi. Buning sababi, franchayzilar korxo-
naning mahalliy filiallarini tashkil etish va boshqarish uchun o‘z kapitalini investitsiya qiladi, shuningdek, xara-
jatlar va xavflarning katta qismini o‘z zimmasiga oladi.

4 Muallif tomonidan tuzilgan.

SBirlashish va kompaniyani (korxona) sotib olish - yangi bozorda korxona faoliyatini boshidan boshlashdan 

ko‘ra, bozordagi mavjud biznesni sotib olish va uni rebrending qilish samarali hisoblanadi. Korxonani sotib olish 
orqali tashqi bozorga kirish strategiyasi shunga asoslanadi. Maqsadli bozorga bunday tarzda to‘g‘ridan to‘g‘ri 
xorijiy investitsiya kiritishning ikkita yo‘li mavjud. Birlashish - bu korxonaning boshqasi bilan yangi tashkilot 
yaratish uchun qo‘llaniladigan usullardan biridir. Ikkinchisi esa - sotib olish, bu еrda korxona boshqa biznesni 
butunlay sotib olish orqali o‘z faoliyatini yo‘lga qo‘yadi.

Mahalliy kompaniyalar bilan hamkorlik qilish – tashqi bozorda joylashgan xorijiy korxonalar bilan strategik 
ittifoq tuzish orqali, korxonalar o‘z maqsadlariga erishadilar. Bunday hamkorlik qo‘shma korxonalardan farq 
qiladi, chunki mahalliy kompaniyalar bilan hamkorlik qilish ko‘proq uzoq muddatli bo‘ladi, qo‘shma korxonalar 
esa odatda qisqa muddatli va torroq hamkorlik doirasini qamrab oladi.

Investitsiya kiritish – ko‘pincha xorijiy bozorlarga kirishda to‘g‘ridan to‘g‘ri va portfel investitsiyalash usul-
laridan foydalaniladi. To‘g‘ridan to‘g‘ri shakldagi xorijiy investitsiyalar xalqaro bozorga kirishning eng murakkab 
usuli bo‘lib, u orqali xalqaro bozorlarda korxonaning to‘liq sho‘ba korxonasi tashkil qilinadi. To‘g‘ridan to‘g‘ri 
xorijiy investitsiyalar mavjud korxonani sotib olish yoki xorijiy davlatda butunlay yangi korxona qurish shaklida 
ham bo‘lishi mumkin. To‘g‘ridan to‘g‘ri investitsiyalar yuqori darajadagi resurs (mablag‘)larga muhtoj bo‘lganligi 
sababli, xorijiy bozorlarga boshqa kirish usullariga qaraganda ancha xavfliroqdir, ammo bu risk yuqori foyda 
olish imkoniyati bilan ijobiy tarzda bog‘liqdir. To‘g‘ridan to‘g‘ri investitsiyalashda korxona mulkka ega bo‘lishi 
orqali aktivlar ustidan ko‘proq nazoratga ega bo‘ladi. To‘g‘ridan to‘g‘ri investitsiya xorijiy bozorga kirishning eng 
murakkab usuli va ayni paytda xalqaro marketingdagi eng еtakchi kirish usulidir.

“Portfel investitsiyalar, shunday investitsiyalarki, bunda kapitalni daromad olish maqsadida korxonalarning 
aksiyalari, obligatsiyalari va boshqa qimmatli qog‘ozlarini sotib olish uchun sarflanadi. Bunday investitsiyalar 
korxonalarning moliyaviy xo‘jalik faoliyati ustidan nazorat o‘rnatish huquqini bermaydi” [3]. Portfel investitsiyalar 
barcha xalqaro operatsiyalarni amalga oshirishda firmalar uchun muhim ahamiyatga ega. By turdagi inves-
titsiyalarga ko‘pincha moliyaviy muammolarni еchish uchun murojaat qilinadi. Portfel investitsiyalar quyidagi 
ko‘rinishda bo‘lishi mumkin:

● aksionerlik qimmatli qog‘ozlari - bozor muomalasidagi pul hujjati bo‘lib, hujjat egasining ushbu hujjatni 
chiqargan shaxsga nisbatan mulkiy huquqga egaligini tasdiqlaydi;

● zayom qimmatli qog‘ozlar - bozor muomalasidagi pul hujjati bo‘lib, zayom egasining ushbu hujjatni 
chiqargan shaxsga nisbatan munosabatini tasdiqlaydi.

● pul bozori dastaklari (g‘azna veksellari, depozit sertifikatlari), uning sohibiga ma’lum bir davr ichida 
kafolatlangan va qat’iy belgilangan pul daromadi olish huquqini beradi. 

Filial yoki sho‘ba korxona ochish - maqsadli bozorda korxona katta natijalarni qo‘lga kiritishni istasa bu, 
savdo yoki marketing ofisini (ba’zan filial deb ataladi) ochish orqali amalga oshiriladi. Bunda filial bosh ofis 
(asosiy korxona) boshqaruvida faoliyat yuritadi va uning oldida javobgar hisoblanadi.

Sho‘ba korxona tuzilganda esa u o‘z faoliyatini bosh ofis (asosiy korxona)dan alohida yuritadi, lekin xolding 
kompaniyaga hisobot beradi. Xolding kompaniya aktsiyalarining nazorat paketiga ega bo‘ladi. 

Qarama-qarshi savdo (barter) yo‘lga qo‘yish – bunda o‘zaro kelishuv asosida xorijiy davlatda joylashgan 
korxonalar bilan valyutadan foydalanmasdan o‘zaro tovar va xizmatlarni ayirboshlash amalga oshiriladi. Ushbu 
strategiya korxonalarga xorijiy valyutalar taqchilligi, yoki qattiq savdo qoidalariga ega bozorlarga kirish imkonini 
beradi. Qarama-qarshi savdo hali foydalanilmagan bozorlarga kirish imkonini bersa-da, u murakkab muzo-
karalar va tovarlani baholash bilan bog‘liq potentsial muammolarni hal qilishni talab qiladi.

Piggybacking - boshqa kompaniyaning “ko‘magida” tashqi bozorga kirish. Ushbu strategiyaning mohi-
yati shundaki, korxona boshqa korxona tomonidan yaratilgan tovarlarni еtkazib berish kanalidan foydalanadi. 
Piggybacking - arzon narxlardagi bozorga kirish strategiyasidir, unda kichik korxona o‘z mahsulotlarini tashqi 
bozorda sotish uchun yirikroq korxona bilan hamkorlik qiladi. 

Autsorsing - ma’lum bir biznes funktsiyalarini bajarish uchun boshqa korxonani (xodimni) yollashni bildi-
radi. Ushbu strategiya korxonalarga tashqi bozorlarda harakat davomida vaqtni va mablag‘larni tejash orqali 
o‘zining asosiy vakolatlariga ko‘proq e’tibor qaratish imkonini beradi. 

Elektron tijorat – bunda korxona barcha moliyaviy va savdo operatsiyalari va bu operatsiyalar bilan 
bog‘liq biznes jarayonlarini (shartnomalar tuzish, savdo jarayonlarini rasmiylashtirish) elektron shaklda amalga 
oshiradi. Xalqaro bozorga chiqishda korxona keng tarqalgan elektron tijorat shakllari sifatida on-line rejimda 
to‘g‘ridan to‘g‘ri marketing (direct marketing), interaktiv reklamalarni amalga oshirish, PR, e-mail marketing, 
internet-brending, biznes modellari (B2B, B2C, C2C, C2B), internet do‘konlardan foydalanish va boshqalardan 
foydalanish mumkin.

Intellektual mulk huquqlaridan foydalanish – korxona tomonidan xorijiy bozorda intellektual (aqliy) 
faoliyat natijasiga tegishli huquqlardan (ixtiro, sanoat namunasi, foydali model, individuallashtirish vositalari, 
tovar (xizmat) belgisi, firma nomi va b.) huquq egasining roziligi bilan foydalanishni bildiradi. 

Strategik ittifoqlar - bu xorijiy va mahalliy korxonalar o‘rtasida birgalikda biznes yuritish bo‘yicha kelishuv 
bo‘lib, strategik ittifoqlar ham kichik, ham transmilliy korxonalar uchun tashqi bozorga kirishning muhim usuli 
hisoblanadi. Strategik ittifoqlar o‘zaro strategik maqsadlarga erishish uchun bir yo‘nalishda ishlaydigan ikki yoki 
undan ortiq korxonalarning o‘zaro hamkorligidir. Strategik ittifoqlar orqali korxonalar bozordagi kuchni oshirib, 
xalqaro bozorlarga chiqish orqali o‘zlarining raqobatdagi ustunliklarini saqlab qolishga harakat qiladi.

X U L O S A  V A  T A K L I F L A R
Milliy mahsulotlarni jahon bozoriga olib chiqishning marketing strategiyasini takomillashtirishda korxona 

o‘zining xalqaro marketing maqsadlari va vazifalarini belgilab olishlari kerak. Bu jarayonni uch bosqichga bo‘lish 
mumkin:

Birinchidan, korxona hohlayotgan eksport ulushini umumiy savdo hajmiga nisbatini aniqlab olishi darkor. 

Ikkinchidan, korxona bir necha xorijiy bozorga yoki global jahon bozoriga chiqishini hal etishi kerak. Odatda 
tovar harakati bo‘yicha o‘z urinishlarni avval bir nechta tashqi bozorda amalga oshirish maqsadga muvofiq 
hisoblanadi. 

Uchinchidan, korxona o‘z mahsulotini eksporti uchun qaysi turdagi mamlakatni tanlashi bo‘yicha qaror 
qabul qiladi. Mamlakatlar bo‘yicha cheklanishlar siyosiy barqarorlik, infratuzilmani rivojlanish darajasi, aholi 
daromadlari darajasi, geografik omillar ko‘rsatkichlari asosida taqsimlanadi.

Milliy mahsulotlarni jahon bozoriga olib chiqishning marketing strategiyasini amalga oshirishda bozordagi 
raqobatchilarni tahlil qilish muhim. Raqobatchilarni har tomonlama o‘rganib chiqish va yakuniy xulosalar aso-
sida korxonaning marketing strategiyasini ishlab chiqishi zarur. Bunda raqobatchilar tahlilini quyidagi ketma 
- ketlikda amalga oshirish mumkin: 

■ Asosiy raqobatchilar bo‘yicha ma’lumotlar bazasini shakllantirish;

■ Raqobatchilarni kuchli va kuchsiz tomonlarini baholash. Buni SWOT - tahlili yordamida amalga oshirish 
mumkin.

■ Kuchli va kuchsiz tomonlarning taqqoslama tahlilini olib borayotganda, iste’molchilar uchun ahamiyatli 
bo‘lgan ko‘rsatkichlarga e’tibor qaratish kerak. Bunda shaxsiy aloqalar, mavjud va potensial mijozlar 
bilan muloqot orqali yanada aniq natijaga erishish mumkin.

Tashqi bozordagi raqobatchilarning kuchli va kuchsiz tomonlarini baholashni amalga oshirishda: 

● mahsulot ishlab chiqarish yoki xizmat ko‘rsatishdagi o‘ziga xos jihatlar; 

● tovarning sifat ko‘rsatkichlari darajasi; 

● tashqi bozorda tovarni sotishdan oldingi va keyingi servis xizmatining mavjudligi; 

● mijozlarning o‘zgarib turuvchi talabiga egiluvchanlik; 

● tashqi bozorga tovarni o‘z vaqtida еtkazib berish, buyurtmani tez va sifatli еtkazib berish ko‘rsatkichlari; 

● tovarni belgilangan hajm va muddatda еtkazib berish tizimi; 

● to‘g‘ridan to‘g‘ri mijozlar bilan ishlaovchi xodimlarning mahorati; 

● doimiy mijozlar bilan mustahkam aloqa o‘rnatish imkoniyati kabilar ham hisobga olinadi.

Yakuniy xulosa sifatida aytish mumkinki, yuqorida ko‘rib o‘tilgan marketing usullari va strategiyalardan foy-
dalanish milliy mahsulotlarni jahon bozoriga olib chiqishning marketing strategiyasini takomillashtirish, korxo-
naning xalqaro maydonda, tashqi bozorlarda o‘zining munosib o‘rnini egallashiga va tovar raqobatbardoshligini 
oshirishga hissa qo‘shadi.

Foydalanilgan adabiyotlar ro‘yxati:

2. Демченко А. Маркетинговые инновatsiи в условиях кризиса. / А. Демченко // Маркетинг. - 2009. - №1 – С. 44 - 50. 
3. Bekmurodov A.Sh., Karrieva Ya.K., Nematov I.U., Nabiev D.H., Kattaev N.T. Xorijiy investitsiyalar. O‘quv qo‘llanma. – 

T.: Iqtisodiyot, 2010. – 166 b.
4. Jalolov J.J., Ahmedov I.A., Abdurahimov S.N. Tashqi iqtisodiy faoliyat asoslari.-T.: TDIU, 2010.-228 b.
5. http:// www.lex.uz – O‘zbekiston Respublikasi Qonunchilik ma’lumotlari milliy bazasi.

